
					இப்பக்கம் மெய்ப்பு பார்க்கப்படவில்லை
நெடது. சுந்தாவடிவேலு 441

தமிழ்நாட்டைச் சேர்ந்த அலுவல் பற்றற்ற சிலர் இடம் பெற்றிருந்தனர். *

அந்தக் குழு, சில பள்ளிகளைப் பார்வையிட்டது.

மாணாக்கருக்காக ஏற்பாடு செய்யப்பட்ட கிராமக் கைத்தொழில்

பட்டறைகளைப் பார்த்தது.

அரைவேளைப் படிப்பு முறைக்கு ஆதரவாகப் பருலேக்கர் கல்வி நிபுணர் குழு, பரிந்துரை செய்தது.

பள்ளிகளின் வருகை குறைந்தது

வேறு பக்கம் பொது மக்களிடம் எதிர்ப்பு வளர்ந்தபடியே இருந்தது.

திராவிடர் கழகத்தின் சார்பில், ஆங்காங்கே கண்டனக் கூட்டங்கள், மாநாடுகள் நடத்தப்பட்டன.

கழகத்தின் கட்டளைப்படி, புதிய கல்வித் திட்டத்தை எதிர்த்து, நீடாமங்கலம் ஆறுமுகம் என்பவர் தலைமையில் நாகப்பட்டினத்தில் இருந்து சென்னை நகரை நோக்கிக் கால் நடையாக ஒர் அணி வந்தது.

வழி நெடுகிலும் அந்த அணி அரை வேளைப் பள்ளிக்கு எதிராகப் பிரசாரம் செய்து வந்தது.

தொடக்கப் பள்ளிகளின் நிலை என்ன?

வீட்டு வேலைக்கு இடையூறு இல்லாத வகையில் எழுதப்படிக்க ஏற்பாடு செய்யும் புதிய திட்டத்தில் பள்ளிக்கு மாணவர்கள் வருகை அதிகமாகும் என்று அரசின் சார்பில் எதிர்பார்க்கப்பட்டது: பெரும் பாலான பள்ளிகளில் நேர்மாறான பலனைக் கண்டோம்.

இதை முதல் அமைச்சர் இராசாசியே பின்னர் நடந்த சட்டமன்றக் கூட்டத்தில், ஒரு கேள்விக்குத் தமது பதிலாக வெளியிட்டார்.

எதிர்பார்த்தபடி வருகை பெருகாததால், முதல் அமைச்சரே புதிய கல்வித் திட்டதைக் கைவிட்டு விடுவாரென்று, காங்கிரசு வட்டாரங்கள் நம்பின.

அலுவலர் பங்கீடு

ஆந்திர மாநிலம் பிரிந்து போகையில் அலுவலர்கள் பங்கீடும் நடந்தது.

